	Իրավական ակտի հիմնավորումը

	Անհրաժեշտությունը

	Էլեկտրաէներգետիկական համակարգի կառավարման բարելավման նպատակով` Հայաստանի Հանրապետության և Ասիական զարգացման բանկի (Բանկ) միջև 2014թ. սեպտեմբերի 5-ին ստորագրված վարկային համաձայնագրի (Վարկային համաձայնագիր) շրջանակներում նախատեսվում է կառուցել պահուստային կարգավարական կառավարման կենտրոն (ՊԿԿԿ): Մասնավորապես, դա կարևոր է հատկապես այն պարագայում, երբ առաջնային կարգավարական կենտրոնը (որը տեղակայված է Երևանի կենտրոնում) բնական աղետների, պատերազմական իրավիճակների կամ տեխնիկական  պատճառներով խափանվում է և անհրաժեշտ է ապահովել էլեկտրաէներգետիկական համակարգի վերահսկողությունն ու շարունակական կառավարումը: 2012-2014թթ. առաջնային կարգավարական էլեկտրաէներգետիկական համակարգը չի գործել տարեկան միջինը 20 րոպե: ՊԿԿԿ-ն թույլ կտա անմիջապես վերականգնել էլեկտրաէներգետիկական համակարգի վերահսկողությունն ու կառավարումն այդպիսի խափանումների պարագայում: Եթե համակարգի գործունեությունն ու կառավարումը չվերականգնվի, այն կարող է վտանգի ենթարկել էլեկտրաէներգետիկական համակարգի գործողության հուսալիությունը, ինչը կարող է առաջացնել էլեկտրամատակարարման խափանումներ:

Ծրագիրն իրականացվում է «Էլեկտրաէներգետիկական համակարգի օպերատոր» ՓԲԸ-ի կողմից:

	Ընթացիկ իրավիճակը և խնդիրները

	Իրականացված միջազգային մրցույթի արդյունքում «Redinet CJSC (Հայաստան) և Siemens AG Osterreich (Ավստրիա)» կոնսորցիումի հետ կնքվել է SCADA/EMS համակարգերի ընդլայնման ու արդիականացման և ՊԿԿԿ-ի կառուցման պայմանագիր: ՊԿԿԿ-ն նախատեսվում է կառուցել 
«ՀՀ կառավարությանն առընթեր պետական գույքի կառավարման վարչության աշխատակազմ» պետական կառավարչական հիմնարկին ամրացված` Երևանի Ծովակալ Իսակովի 50 հասցեում գտնվող ՀՀ կառավարության 2010թ. փետրվարի 25-ի № 182-Ա որոշմամբ համատեղ օգտագործման իրավունքով «Հայատոմ» ԳՀԻ» ՓԲԸ-ին և «ՀԱԷԿ» ՓԲԸ-ին տրամադրված` շենքերի ու շինությունների զբաղեցրած և սպասարկման հողամասի մի հատվածում: 

	Կարգավորման նպատակը և բնույթը

	Վարկային համաձայնագրով նախատեսված պարտավորությունների կատարման և Բանկի ընթացակարգերի համաձայն ՊԿԿԿ-ի կառուցման համար՝ ղեկավարվելով ՀՀ հողային օրենսգրքի 65-րդ հոդվածի 6-րդ կետով և «Բաժնետիրական ընկերությունների մասին» ՀՀ օրենքի 35-րդ հոդվածով, առաջարկվում է ՀՀ կառավարության 2010թ. փետրվարի 25-ի № 182-Ա որոշմամբ համատեղ օգտագործման իրավունքով «Հայատոմ» ԳՀԻ» ՓԲԸ-ին և «ՀԱԷԿ» ՓԲԸ-ին տրամադրված 2,53684 հեկտար հողամասից 0,25555 հեկտար մակերեսով հողամասը 38,700.0 հազ. ՀՀ դրամ շուկայական արժեքով (գնահատման հաշվետվությունը կցվում է) ներդնել «Էլեկտրաէներգետիկական համակարգի օպերատոր» ՓԲԸ-ի կանոնադրական կապիտալում` ավելացնելով ընկերության կանոնադրական կապիտալի չափը` համապատասխան քանակությամբ հասարակ (սովորական) բաժնետոմսերի թողարկման և Հայաստանի Հանրապետության օգտին տեղաբաշխման եղանակով: Նշված անշարժ գույքի կադաստրային արժեքը կազմում է 7,513.17 հազ. ՀՀ դրամ:

	Նախագծի մշակման գործընթացում ներգրավված ինստիտուտները և անձիք   

	ՀՀ էներգետիկ ենթակառուցվածքների և բնական պաշարների նախարարության աշխատակազմ և «Էլեկտրաէներգետիկական համակարգի օպերատոր» ՓԲԸ:

	Ակնկալվող արդյունքը

	Բարձրացնել էլեկտրահաղորդման ցանցի հուսալիությունը և բարելավել համակարգի կառավարումը:


